
OLIY TAʼLIM TIZIMINI MIQDORIY VA SIFAT 
KO‘RSATKICHLARI ASOSIDA BAHOLASHNING 

KOMPLEKS METODOLOGIYASI
Hakimova Mushtariybonu Hamid qizi

Toshkent xalqaro moliyaviy boshqaruv va texnologiyalar universiteti o‘qituvchisi, 
Toshkent davlat iqtisodiyot universiteti mustaqil izlanuvchisi

Bozorova Muazzam Hamid qizi
Yangi asr universiteti o‘qituvchisi, 

Toshkent davlat iqtisodiyot universiteti mustaqil izlanuvchisi

Annotatsiya: Ushbu maqola O‘zbekiston oliy ta’lim tizimini miqdoriy va sifat ko‘rsatkichlari asosida baholash uchun yangi 
kompleks metodologiyani taklif etadi. Taklif etilayotgan metodologiya QS, THE va Shanghai ARWU kabi ilg‘or xorijiy 
tajribalarni milliy qadriyatlarni hisobga olgan holda birlashtiradi. Yangi usul global raqobatbardoshlikni oshirish bilan birga, 
O‘zbekistonning ma’naviy-ijtimoiy maqsadlarini qo‘llab-quvvatlaydi.

Kalit soʻzlar: oliy ta’lim, sifat baholash, reyting metodologiyasi, ilmiy-tadqiqot faoliyati, xalqaro hamkorlik, ta’lim sifati, 
global raqobatbardoshlik.
Abstract: This article proposes a new comprehensive methodology for evaluating the Uzbekistan higher education 
system based on quantitative and qualitative indicators. The suggested methodology integrates advanced international 
experiences such as QS, THE, and Shanghai ARWU, while considering national values. The new method enhances 
global competitiveness while supporting Uzbekistan’s spiritual and social goals.

Key words: higher education, quality assessment, ranking methodology, research activity, international cooperation, 
education quality, global competitiveness.
Аннотация: Статья предлагает новую комплексную методологию оценки системы высшего образования 
Узбекистана на основе количественных и качественных показателей. Предлагаемая методология объединяет 
передовой международный опыт, такой как QS, THE и Shanghai ARWU, с учетом национальных ценностей. Новый 
метод повышает глобальную конкурентоспособность, одновременно поддерживая духовные и социальные цели 
Узбекистана.

Ключевые слова: высшее образование, оценка качества, методология рейтинга, научно-исследовательская 
деятельность, международное сотрудничество, качество образования, глобальная конкурентоспособность.

K I R I S H
Oliy ta’lim tizimi zamonaviy jamiyatning ijtimoiy-iqtisodiy va ma’naviy rivojlanishida muhim o‘rin tutadi. 

O‘zbekistonda oliy ta’lim tashkilotlari faoliyatini baholash Vazirlar Mahkamasining 2019-yil 7-iyundagi 467-son 
qarori bilan tartibga solingan bo‘lib, bu jarayon ta’lim sifatini oshirish va milliy iqtisodiy ehtiyojlarni qondirishga 
qaratilgan. Biroq, global raqobatbardoshlikni ta’minlash va milliy madaniy xususiyatlarni yanada chuqur 
integratsiya qilish maqsadida yangi metodologiyaga ehtiyoj sezilmoqda. Ushbu maqola O‘zbekiston oliy ta’lim 
tizimini baholash uchun ilg‘or xorijiy tajriba va mahalliy qadriyatlarni birlashtirgan yangi metodologiyani taklif 
qiladi. 

M A V Z U G A  O I D  A D A B I Y O T L A R  S H A R H I
Oliy ta’lim tizimini baholash xalqaro miqyosda turli metodologiyalar orqali amalga oshiriladi. QS World 

University Rankings akademik obro‘ (40%) va ilmiy iqtiboslarga (20%), Times Higher Education (THE) 
“o‘quv muhiti” (15%) va “sanoat daromadlari”ga (2,5%), Shanghai ARWU esa ilmiy tadqiqotlar va nufuzli 
mukofotlarga (60-70%) urg‘u beradi (Hazelkorn, 2015; Liu & Cheng, 2005; Marginson, 2014). Ushbu tizimlar 
global integratsiya, shaffoflik va innovatsiyalarni rivojlantirishga qaratilgan bo‘lib, raqamli platformalar orqali 
ma’lumotlarni tahlil qilishni ta’minlaydi (Baty, 2017). Xorijiy tajribada talabalar tajribasi va ijtimoiy ta’sirga e’tibor 
cheklangan bo‘lsa-da, ba’zi mamlakatlarda (masalan, Buyuk Britaniyada) talabalar so‘rovnomalari mustaqil 
ravishda qo‘llaniladi.

O‘zbekistonda oliy ta’lim tizimini baholash 2019-yilda yangilangan metodologiyaga asoslanadi, unda ilmiy 
faoliyat (40 ball), ta’lim sifati (30 ball) va bitiruvchilar natijalari (27 ball) asosiy mezonlar sifatida belgilangan 
(Qaror, 2019). Bu tizim mahalliy iqtisodiy ehtiyojlar va davlat nazoratiga urg‘u bersa-da, xalqaro hamkorlik va 
innovatsiyalarga yetarlicha e’tibor berilmaydi. Shu bilan birga, O‘zbekistonning yoshlar siyosati milliy madaniy 
xususiyatlarni ta’lim tizimiga integratsiya qilish zarurligini ta’kidlaydi. Tadqiqotlar shuni ko‘rsatadiki, samarali 
baholash tizimi global standartlar bilan milliy xususiyatlar o‘rtasida muvozanat topishi kerak.

T A D Q I Q O T  M E T O D O L O G I YA S I
Oliy ta’lim tashkilotlari faoliyatini baholash jarayoni yig‘ilgan ma’lumotlar, so‘rovnomalar va nazorat ishlari 

natijalari asosida amalga oshiriladi. Reyting 100 ballik tizimda hisoblanib, natijalar tasdiqlangan mezonlar 
bo‘yicha aniqlanadi.

Hisoblash jarayoni quyidagicha: har bir indikator bo‘yicha eng yuqori ko‘rsatkichga ega tashkilot maksimal 
ball oladi, qolgan tashkilotlar balli nisbiy hisoblanadi: 

Ball=(Tashkilot ko‘rsatkichi/Eng yuqori ko‘rsatkich)×Maksimal ball
Masalan, xalqaro nashrlar yoki talabalar test natijalari shu usulda taqsimlanadi. Har bir indikator bo‘yicha 

ballar yig‘ilib, umumiy reyting shakllanadi.

T A H L I L  V A  N A T I J A L A R
Oliy ta’lim tashkilotlari faoliyatini baholashning amaldagi metodologiyasi ma’lum darajada ta’lim sifatini 

baholash va tashkilotlarni rivojlantirishga xizmat qilgan bo‘lsa-da, bir qator kamchiliklarga ega. Quyida ushbu 
metodologiyaning asosiy kamchiliklari ilg‘or xorijiy tajriba (QS, THE, ARWU) va milliy ehtiyojlar bilan taqqoslash 
asosida tahlil qilinadi.

Amaldagi tizimda xalqaro hamkorlikka cheklangan vazn berilgan. Xorijiy professor-o‘qituvchilar va talabalar 
ulushi (7 ball) va xalqaro almashuv dasturlari (5 ball) umumiy 100 balldan atigi 12 ballni tashkil qiladi. Xorijiy 
tajribada (masalan, QS’da 10% xalqaro nisbati) bu jihat global raqobatbardoshlik uchun muhim hisoblanadi. 

Ilmiy faoliyatga 40 ball ajratilgan bo‘lsa-da, xalqaro nufuzli jurnallardagi nashrlar (3 ball) va iqtiboslar (9 
ball) umumiy vaznning kichik qismini tashkil qiladi. Shanghai ARWU’da ilmiy tadqiqotlar 60-70% ni qamrab 
olsa, amaldagi tizimda bu ko‘rsatkich past.

Bitiruvchilar bilimi va ishga joylashishiga (27 ball) katta vazn berilgan, bu umumiy tizimning 27% ini 
tashkil qiladi. Xorijiy tajribada (masalan, QS’da ish beruvchilar bahosi 10%) bu ko‘rsatkich ancha past bo‘lib, 
ilmiy va akademik jihatlarga ko‘proq e’tibor qaratiladi. Bitiruvchilarning ishga joylashishi iqtisodiy ehtiyojlarni 
qondirsa-da, bu ko‘rsatkich ta’lim sifatining yagona o‘lchovi sifatida ishlatilishi to‘g‘ri emas.

Amaldagi metodologiyada O‘zbekistonning milliy madaniy xususiyatlari, xususan, ma’naviy tarbiya va 
yoshlarni vatanparvarlik ruhida tarbiyalash kabi jihatlar alohida indikator sifatida kiritilmagan. Faqat “ijtimoiy-
ma’naviy muhit” talabalar so‘rovnomasining bir qismi sifatida (2 ball) qisman qamrab olinadi.

Natijalar vakolatli organ veb-saytida e’lon qilinsa-da, har bir indikator bo‘yicha batafsil ma’lumot taqdim 
etilmaydi. QS va THE’da har bir ko‘rsatkich ochiq tahlil qilinsa, amaldagi tizimda bu jihat cheklangan. Jarayonning 
shaffofligi va ishonchliligi pasayadi, tashkilotlar o‘z kamchiliklarini aniq ko‘ra olmaydi. 

Innovatsion mahsulotlar (patentlar, startaplar) ilmiy faoliyat ichida umumiy baholansa-da (4 ballning bir 
qismi), ularning iqtisodiy samarasi yoki sanoatga ta’siri alohida ko‘rib chiqilmaydi. Infratuzilma faqat sport 
jihatidan (1 ball) baholanadi, laboratoriyalar yoki raqamli resurslar e’tibordan chetda qoladi. THE’dagi “sanoat 
daromadlari” yoki QS’dagi kutubxona sifati kabi mezonlar amaldagi tizimda yo‘q.

Ba’zi indikatorlar (masalan, talabalar so‘rovnomasi yoki sport faoliyati) aniq o‘lchov mezonlarisiz 
baholanadi. Masalan, “ijtimoiy-ma’naviy muhit” qanday hisoblanishi aniq ko‘rsatilmagan. Ma’naviy muhit yoki 
sport faoliyatining samaradorligi uchun standartlashtirilgan ko‘rsatkichlar mavjud emas.

Jarayon to‘liq vakolatli davlat organi tomonidan boshqariladi, mustaqil ekspertlar yoki xalqaro tashkilotlar 
jalb qilinmaydi. QS va THE’da baholash xususiy tashkilotlar tomonidan ochiq va mustaqil ravishda amalga 
oshiriladi. 

Ushbu kamchiliklar biz tomonimizdan taklif etilayotgan yangi metodologiyada qisman bartaraf etilgan bo‘lib, 
ilmiy nufuz, xalqaro hamkorlik va ma’naviy-ma’rifiy ishlar kabi jihatlarga ko‘proq e’tibor berilgan (1-jadval).

Yangi metodologiya oliy ta’lim tizimining har tomonlama baholanishini ta’minlaydi. Ilmiy-tadqiqot faoliyati 45 
ball bilan eng yuqori vaznga ega bo‘lib, xalqaro nashrlar (13 ball) va akademik obro‘ (10 ball) global tan olinishni 
oshiradi. Ta’lim sifati (25 ball) talabalar so‘rovnomasi (8 ball) va bilim darajasiga (7 ball) urg‘u beradi. Xalqaro 
hamkorlik (12 ball) xorijiy talabalar va almashuv dasturlarini (9 ball jami) rag‘batlantiradi. Ijtimoiy-iqtisodiy ta’sir 
(8 ball) bitiruvchilar sifati (4 ball) va infratuzilmani (4 ball) qamrab oladi. Yangi qo‘shilgan ma’naviy-ma’rifiy ishlar 
(10 ball) milliy qadimiyatlarni targ‘ib qilish (5 ball) va yoshlar faolligini (5 ball) baholaydi.

Natijalar shuni ko‘rsatadiki, yangi tizim ilmiy nufuz va ta’lim sifatini oshirish bilan birga, O‘zbekistonning 
ma’naviy-ijtimoiy maqsadlarini ham qo‘llab-quvvatlaydi. Baholash natijalari shaffof e’lon qilinib, tashkilotlarni 
xalqaro ro‘yxatlarga kirishga tayyorlaydi.

1-jadval. Oliy ta’lim tashkilotlari faoliyatini baholash mezonlari (tavsiyaviy xususiyatda).
T/r Baholash indikatorlari Ball

I. Ilmiy-tadqiqot faoliyati va akademik nufuz 45

1. Xalqaro nufuzli jurnallarda chop etilgan maqolalar (Web of Science, Scopus) va iqtiboslar 13

2. Doktorlik dissertatsiyalari soni (PhD va DSc) 7

3. Ilmiy tadqiqotlardan olingan mablag‘lar (xorijiy grantlar, mahalliy buyurtmalar, davlat grantlari) 6

4. Akademik obro‘ (xalqaro va mahalliy ekspertlar so‘rovnomasi asosida) 10

5. Innovatsion mahsulotlar (patentlar, startaplar, sanoatga joriy etilgan loyihalar) 4

6. Mahalliy ilmiy jurnallarda chop etilgan maqolalar (Oliy attestatsiya komissiyasi ro‘yxatidagi jurnallar) 5

II. Ta’lim sifati va o‘quv muhiti 25

7. Talabalar so‘rovnomasi (ta’lim sharoitlari, darslar sifati, baholash xolisligi) 8

8. Mutaxassislik fanlari bo‘yicha talabalar bilim darajasi (nazorat ishlari natijalari) 7

9. Darsliklar va o‘quv qo‘llanmalari (yozilgan va ro‘yxatdan o‘tgan) 5

10. Professor-o‘qituvchilarning malakasi (xorijiy til va AKT bo‘yicha test natijalari) 5

III. Xalqaro hamkorlik va integratsiya 12

11. Xorijiy professor-o‘qituvchilar va talabalar ulushi (umumiy songa nisbatan) 5

12. Xalqaro almashuv dasturlari va qo‘shma ilmiy loyihalarda ishtirok (talabalar va o‘qituvchilar) 4

13. Xorijiy tilda o‘qitiladigan fanlar salmog‘i (mutaxassislik fanlariga nisbatan) 3

IV. Ijtimoiy-iqtisodiy ta’sir va infratuzilma 8

14. Bitiruvchilarning ishga joylashish darajasi (6 oy ichida) va ish beruvchilar bahosi 4

15. Umumiy infratuzilma sifati (laboratoriyalar, kutubxonalar, sport va raqamli resurslar) 4

V. Ma’naviy-ma’rifiy ishlar va yoshlar bilan ishlash samaradorligi 10

16. Ma’naviy-ma’rifiy tadbirlar (milliy qadriyatlarni targ‘ib qilish, vatanparvarlik ruhini oshirish, sport-
sog‘lomlashtirish tadbirlari) 5

17. Yoshlar bilan ishlash samaradorligi (talabalar jamoatchilik faoliyati, ijtimoiy loyihalardagi ishtiroki) 5

JAMI 100
Manba: QS, THE, ARWU metodologiyasi ma’lumotlari asosida mualliflar tomonidan tuzildi.

Yangi metodologiya bir qator afzalliklarga ega. Birinchidan, ilmiy-tadqiqot faoliyatiga (45 ball) va xalqaro 
hamkorlikka (12 ball) ko‘proq e’tibor berilishi QS va Shanghai tajribasiga mos kelib, O‘zbekiston tashkilotlarini 
global miqyosda raqobatbardosh qiladi. Ikkinchidan, ma’naviy-ma’rifiy ishlar (10 ball) milliy madaniyatni ta’lim 
tizimiga integratsiya qilib, vatanparvarlik va ijtimoiy faollikni oshiradi. Uchinchidan, raqamli platformalar va 
shaffof e’lon qilish THE tajribasidan olingan bo‘lib, jarayonning ishonchliligini ta’minlaydi.

Biroq, cheklovlar ham mavjud. Ilmiy nashrlar va xalqaro hamkorlikka qaratilgan yuqori talablar hozirgi 
infratuzilma va moliyaviy resurslar bilan cheklangan tashkilotlarda qiyinchilik tug‘dirishi mumkin. Ma’naviy-
ma’rifiy ishlarning subyektiv baholanishi (masalan, tadbirlar samaradorligi) xolislik masalasini keltirib chiqarishi 
ehtimoli bor. Shu bilan birga, bitiruvchilar sifatiga ajratilgan ballning qisqarishi (27 dan 4 ballga) iqtisodiy ta’sirga 
e’tiborni biroz kamaytiradi.

X U L O S A  V A  T A K L I F L A R
Xulosa qilib aytganda, yangi metodologiya O‘zbekiston oliy ta’lim tizimini global standartlarga yaqinlashtiradi 

va milliy madaniy xususiyatlarni muvozanatlashtiradi. 
Ilmiy tadqiqotlar (45 ball) va xalqaro hamkorlik (12 ball) yuqori darajada saqlanib, QS, THE va Shanghai 

tajribasi hisobga olindi. “Ma’naviy-ma’rifiy ishlar va yoshlar bilan ishlash” bo‘limi (10 ball) O‘zbekistonning 
vatanparvarlik, milliy qadimiyatlarni targ‘ib qilish va yoshlarni ijtimoiy faollikka jalb qilish siyosatini aks ettiradi. 
Ballar taqsimoti milliy ehtiyojlar (ma’naviyat, iqtisodiy ta’sir) va global talablar (ilmiy nufuz, xalqaro integratsiya) 
o‘rtasida balansni ta’minlaydi.

Kelajakda ilmiy infratuzilmani rivojlantirish va ma’naviy indikatorlar uchun aniq o‘lchov mezonlarini ishlab 
chiqish, shuningdek, quyidagi chora-tadbirlarni amalga oshirish tizimni yanada takomillashtirishi mumkin:

oliy ta’lim tashkilotlarida ilmiy-tadqiqot faoliyatini qo‘llab-quvvatlash uchun zamonaviy laboratoriyalar, 
raqamli kutubxonalar va xalqaro ma’lumotlar bazalariga (Web of Science, Scopus) kirish imkoniyatlarini 
kengaytirish;

xorijiy universitetlar bilan qo‘shma ta’lim va tadqiqot dasturlarini (masalan, dual degree yoki joint research 
projects) yo‘lga qo‘yish;

ma’naviy-ma’rifiy tadbirlar (5 ball) va yoshlar bilan ishlash samaradorligini (5 ball) baholash uchun 
standartlashtirilgan ko‘rsatkichlar ishlab chiqish (masalan, tadbirlar soni, ishtirokchilar soni, ijtimoiy loyihalarning 
natijasi);

yoshlar bilan ishlash samaradorligini baholashda ijtimoiy loyihalardan tashqari, talabalarning startaplar va 
innovatsion tashabbuslardagi ishtirokini ham hisobga olish;

yangi metodologiyani to‘liq joriy etishdan oldin, tanlangan tashkilotlarda (masalan, 5-10 ta universitetda) 
pilot sinov o‘tkazish;

baholash jarayonida ishtirok etadigan xodimlar (vakolatli organ vakillari, tashkilot rahbarlari) uchun xalqaro 
tajriba asosida maxsus treninglar tashkil etish.

